
Via Sagra

Mixja ma’ Kristu fuq il-vjaġġ
tal-passjoni Tiegħu. Mixja ma’

ħutna li qed iġorru l-piż tal-
vjolenza, tal-inġustizzja u tal-

faqar.



Introduzzjoni

Bi tħejjija għall-Ġubilew tas-Sena 2025 ‘Pelleġrini ta’
Tama’, is-sena 2024 ġiet magħżula bħala s-Sena ta’ Talb

mill-Papa Franġisku. F’dan ir-Randan, ser nimxu ma’
Kristu fuq il-vjaġġ tal-passjoni tiegħu u niftakru f’ħutna
madwar id-dinja kif ukoll lil dawk li għandna f’pajjiżna

stess li ta’ kuljum jgħaddu minn sofferenza, faqar u
inġustizzji. 

Riżorsi adattati minn https://www.crs.org/resource-center/stations-cross



Talba tal-bidu

Missierna li inti fis-smewwiet, imxi magħna hekk kif
aħna qed nimmeditaw fuq il-vjaġġ ta’ Ibnek lejn il-

Kalvarju.
Fakkarna li llum, ħafna minn uliedek għadhom qed

jimxu l-mixja tal-Kalvarju, mgħobbija bil-piż ta’ slaleb
tqal.

Għinna nkunu Xmun, ngħinuhom iġorru dawn il-piżijiet
li huma tqal wisq biex jinġarru waħedhom.

Għinna nkunu Veronika, inħaddnu lil dawk li għandhom
bżonn l-imħabba, kliem ta’ tama u kumpanija.

U għinna biex aħna, li qed inbatu bil-piż tas-slaleb
tagħna, induru lejk u lejn l-oħrajn għall-għajnuna u

dejjem niftakru fil-wegħda tiegħek ta’ ġustizzja, maħfra
u paċi.

Ammen.



LIJDER: Nadurawk, o Ġesù, u nberkuk. 
KULĦADD: Għax b’salibek u l-mewt tiegħek inti fdejtna. 

MILL-BIBBJA: Il-gvernatur, mela, reġa’ staqsiehom: “Lil min triduni nitilqilkom
minnhom it-tnejn?” “Lil Barabba.” (Mt 27:21)

RIFLESSJONI: Kristu, għalkemm hu innoċenti ġie kkundannat għal-mewt. B’din il-
kundanna, ħafna mid-dixxipli Tiegħu ħarbu – beżgħu li jarahom xi ħadd jew li jiġu
assoċjati ma’ Kristu.  
Is-sistema ġudizzjarja tagħna mhux dejjem taħdem kif suppost. Xi nies jiġu
kkundannati inġustament. Xi oħrajn jinżammu l-ħabs sakemm jinstema’ l-każ
tagħhom. 
Ħatja jew innoċenti, il-ħabsin huma kollha wlied Alla. Kristu jaf l-uġigħ tagħhom u
jżommilhom kumpanija fil-ħabs. Aħna ser nagħmlu l-istess jew ser naħarbu bħad-
dixxipli? Bil-lingwaġġ li nużaw, qed ninsew li huma bnedmin jew qed nirrispettaw
id-dinjità li tagħhom Alla u li ħadd u xejn ma jista’ jeħdilhom?

TALBA: Ġesù, inti kont ikkundannat minn dawk li ġejt biex taqdi, minn dawk li ġejt
biex tħobb. Meta jkolli t-tentazzjoni li nikkundanna, inwarrab jew niġġudika lil
dawk ta’ madwari, imxi miegħi u imlili qalbi bil-mogħdrija u l-kapaċità li nifhem.

Missierna … Sliema għalik … Glorja lill-Missier …

Żur il-ħabsin

L-ewwel stazzjon
Ġesù jiġi kkundannat għall-mewt



LIJDER: Nadurawk, o Ġesù, u nberkuk. 
KULĦADD: Għax b’salibek u l-mewt tiegħek inti fdejtna. 

MILL-BIBBJA: Imbagħad, wara li għaddewh biż-żufjett, neżżgħulu l-mantar u
xeddewlu ħwejġu. U ħaduh magħhom biex isallbuh. (Mt 27:31)

RIFLESSJONI: Is-suldati jlibbsu lil Ġesù bħala re, b’kuruna tax-xewk u jwaqqgħuh
għaż-żufjett.  Jagħtuh salib tqil x’iġorr.
Kliemna jweġġa’. Kemm jekk fuq l-internet jew offline, bi kliemna, nistgħu
noħolqu ambjent tossiku u kattiv li jivvalenana lkoll. Aħna nafu wkoll li l-ibbuljar
u t-twaqqigħ għaċ-ċajt jistgħu jkollhom effett devastanti fuq is-saħħa mentali
tan-nies.
Kif qed nikkontemplaw lil Ġesù li waqqgħuh għaż-żufjett, ejja nistaqsu lilna
nfusna: B’liema mod qed inwaqqgħu lin-nies għaċ-ċajt u nneżżawlhom id-dinjità
tagħhom? Minflok inkunu kattivi, kif nistgħu mmexxu ’l quddiem l-imħabba b’rigal
ta’ tbissima jew kelma ta’ tama u billi nisimgħu lil xulxin f’baħar ta’ indifferenza
ġenerali? 

TALBA: Ġesù, inti taf xi jfisser tkun waħdek quddiem dawk li abbandunawk u
insultawk. Imxi miegħi meta nħossni li ma nistax nagħmel differenza. Għinni nkun
ta’ qalb tajba. Għinni naqsam imħabbtek. 

Missierna … Sliema għalik … Glorja lill-Missier …

Kun twajjeb

It-tieni stazzjon
Ġesù jerfa’ s-salib



LIJDER: Nadurawk, o Ġesù, u nberkuk. 
KULĦADD: Għax b’salibek u l-mewt tiegħek inti fdejtna. 

MILL-BIBBJA: “Issa qiegħed inħoss ruħi mħawda. U x’naqbad ngħid? Missier,
eħlisni minn din is-siegħa? Imma jien għalhekk ġejt: għal din is-siegħa. Missier,
agħti glorja lil ismek.” (Ġw 12:27-28)

RIFLESSJONI: Mal-waqgħa, il-ġisem ta’ Ġesù, diġà mkisser mid-daqqiet u l-piż tas-
salib tqil, jinkiser ftit ieħor – l-istess ġisem li jinqasam magħna fl-Ewkaristija.
Spiss nieħdu s-sagramenti for granted. Ninsew li għal ħafna nies fil-passat, u anke
llum, kien diffiċli li jkollhom aċċess faċli għas-sagramenti. Ħafna għandhom ukoll
nuqqas ta’ aċċess għall-ikel li tant għandhom bżonn biex jgħixu – mhux biss nies
f’pajjiżi oħra, imma anke hawn f’Malta: il-Food banks u s-soup kitchens qed ibatu
biex ilaħħqu man-numru ta’ nies dejjem jikber li jmorru għandhom għall-ikel. 
Aħna kif qed nużaw ir-riżorsi tagħna biex noffru ikel fiżiku u spiritwali lil dawk li
għandhom bżonn? Qed ninjoraw il-karba tagħhom? Qed inwaħħlu fihom għas-
sitwazzjoni li sabu ruħhom fiha?

TALBA: Ġesù, għamilni strument tal-ġustizzja Tiegħek. Bil-mewt Tiegħek u bl-
Ewkaristija, inti tajtna ġismek. Imxi miegħi u iftaħli għajnejja biex nagħraf x’nista’
nagħti lil dawk li għandhom il-ġuh għall-ikel u għall-preżenza tiegħek. 

Missierna … Sliema għalik … Glorja lill-Missier …

Itma’ lil min hu bil-ġuħ

It-tielet stazzjon
Ġesù jaqa’ taħt il-piż tas-salib għall-ewwel darba



LIJDER: Nadurawk, o Ġesù, u nberkuk. 
KULĦADD: Għax b’salibek u l-mewt tiegħek inti fdejtna. 

MILL-BIBBJA:  Xmun berikhom, u qal lil ommu Marija… “u inti wkoll, sejf jinfidlek
ruħek! - biex jinkixfu l-ħsibijiet moħbija fil-qlub ta’ ħafna.” (Lq 2:34-35)

RIFLESSJONI: F’dirgħajn Marija, Ġesù jsib post ta’ wens tul il-mixja lejn il-Kalvarju.
Marija dejjem ħadet ħsieb kull bżonn ta’ Ġesù. Li xi ħadd jieħu ħsieb Ġesù
f’mument mudlam ifakkarna fi żminijiet diffiċli oħra għall-Familja Mqaddsa — bħal
meta ħallew darhom biex jivvjaġġaw lejn Betlehem u jaħarbu mill-persekuzzjoni
ta’ Erodi billi jaħarbu lejn l-Eġittu. Bħall-Familja Mqaddsa, ħafna fid-dinja tagħna
huma refuġjati.
Fl-2023, aktar minn 114-il miljun ruħ ġew sfurzati jaħarbu minn djarhom
minħabba kunflitti, persekuzzjoni u ksur tad-drittijiet tal-bniedem. Dan ifisser li
aktar minn persuna waħda minn kull 74 fid-dinja huma mġiegħla jitilqu minn
darhom.
Aħna familja umana; ejjew insibu modi kif nilqgħu lil ħutna kollha f’pajjiżna, fl-
iskejjel, fid-djar u fil-parroċċi tagħna.

TALBA: Ġesù, meta int ħarist fil-folla u lmaħt għajnejn ommok imħabbitha tatek
is-saħħa biex tkompli. Imxi miegħi. Meta ma rridx nisma’, iftaħli widnejja biex
nisma’. Meta jkun aktar faċli għalija li ndawwar wiċċi, iftaħli għajnejja biex nara.

Missierna … Sliema għalik … Glorja lill-Missier …

Ilqa’ l-barrani

Ir-raba’ stazzjon
Ġesù jiltaqa’ m’ommu Marija 



LIJDER: Nadurawk, o Ġesù, u nberkuk. 
KULĦADD: Għax b’salibek u l-mewt tiegħek inti fdejtna. 

MILL-BIBBJA: Kien għaddej wieħed, Xmun minn Ċireni … ġej lura mir-raba', u
ġagħluh jerfagħlu s-salib. (Mk 15:21)

RIFLESSJONI: Ilkoll nafu kif tħossok meta għalliem isejjaħlek mingħajr ma tkun
għollejt idejk. Min jaf kemm ħassu agħar Xmun meta ġie msejjaħ biex jgħin fil-ġarr
tas-salib. Imma Ġesù ma setax iġorr is-salib waħdu u lanqas aħna ma nistgħu
nġorru s-salib tagħna waħedna. Minkejja d-differenzi tagħna, aħna lkoll aħwa
msejħin biex ngħixu f’solidarjetà.
Is-solidarjetà, fil-veru sens tagħha, mhix sentiment superfiċjali ta’ mogħdrija li
nesprimuh ta’ darba, speċjalment fi żmien il-Milied. Anzi, hija “determinazzjoni
soda u perseveranti li wieħed jimpenja ruħu għall-ġid komuni; jiġifieri għall-ġid ta’
kulħadd u ta’ kull individwu għax aħna lkoll verament responsabbli għal kulħadd”
(Papa Ġwanni Pawlu II).
Is-solidarjetà ssir “soda” meta nipprattikawha. Isir “perseveranti” meta ngħixuha
l-ħin kollu, anke meta tagħmilna skomda, anke meta ma jkollniex aptit li
nissagrifikaw il-ħin u r-riżorsi tagħna għal ħaddieħor.

TALBA: Ġesù, inti taf xi tfisser meta tiddependi fuq xi ħadd u jkollok bżonn l-
għajnuna. Imxi miegħi. Meta xi ħadd ikollu bżonn l-għajnuna, għallimni naħdem
magħhom biex innaqqsilhom mill-piż. Aħna l-familja globali Tiegħek, familja ta’
kulturi u reliġjonijiet differenti. Agħmilna familja waħda magħquda fik. 

Missierna … Sliema għalik … Glorja lill-Missier …

Għix is-solidarjetà

Il-ħames stazzjon
Xmun jgħin lil Ġesù jerfa’ s-salib



LIJDER: Nadurawk, o Ġesù, u nberkuk. 
KULĦADD: Għax b’salibek u l-mewt tiegħek inti fdejtna. 

MILL-BIBBJA: U s-Sultan iweġibhom u jgħid, “Tassew, ngħidilkom, kulma għamiltu
ma' wieħed mill-iżgħar fost dawn ħuti, għamiltuh miegħi.” (Mt 25:40)

RIFLESSJONI: Imqanqla mill- uġigħ taʼ Ġesù, Veronika tegħleb il- biżaʼ tagħha, u bil- 
kuraġġ timxi ’l quddiem biex timsaħ id- demm u l- għaraq minn ma’ wiċċ Ġesù. Ma
tistax tbiddel id-destin tiegħu. Xorta se jmut mewta kerha fuq salib. Imma hi
tagħraf id-dinjità tiegħu u twettaq dan l-att żgħir ta’ mħabba. Hekk kif Ġesù jimxi
'l quddiem, ix-xbieha ta' wiċċu titħalla fuq il-velu ta' Veronika.
Aħna wkoll imsejħin biex inwettqu atti żgħar ta’ mħabba. Huwa faċli li taqta’
qalbek meta tara l-ammont ta’ faqar u bżonn fid-dinja, imma kull jum joffrilna l-
opportunità li nwettqu atti żgħar ta' mħabba u mogħdrija. Madre Tereża kienet
tgħid li “Mhux kollha kemm aħna nistgħu nagħmlu affarijiet kbar. Imma lkoll
nistgħu nagħmlu affarijiet żgħar b’imħabba kbira”. Meta nagħmlu hekk, meta
nagħrfu l-wiċċ ta’ Ġesù fil-proxxmu, Hu jħalli wiċċu fuq kull wieħed u waħda
minna.
Kif irrimarka għal darb’oħra l-Papa Franġisku, “issa mhux żmien l-indifferenza: jew
ser inġibu ruħna ta’ aħwa, jew kollox ser jispiċċa jitfarrak”.

TALBA: Ġesu’, għinni niftakar li dak li nagħmel f’ġieħ l-imħabba qatt ma jsir
għalxejn. Imxi miegħi, biex bħal Veronika, ikolli s-saħħa li nilħaq lil dawk li spiss
ninjoraw—lil dawk li s-soċjetà nsiet—u nwettaq affarijiet żgħar b’imħabba kbira.

Missierna … Sliema għalik … Glorja lill-Missier …

Ġesti żgħar b’imħabba kbira

Is-sitt stazzjon
Ġesù jiltaqa’ ma’ Veronika



LIJDER: Nadurawk, o Ġesù, u nberkuk. 
KULĦADD: Għax b’salibek u l-mewt tiegħek inti fdejtna. 

MILL-BIBBJA: “Ejjew għandi, intom ilkoll li tinsabu mħabbtin u mtaqqlin, u jiena
nserraħkom. 29Ħudu fuqkom il-madmad tiegħi u tgħallmu minni, għaliex jiena ta’
qalb ħelwa u umli, u intom issibu l-mistrieħ għal ruħkom. 30Għax il-madmad
tiegħi ħelu u t-toqol tiegħi ħafif.” (Mt 11:28-30)

RIFLESSJONI: Huma ħafna dawk li fis-soċjetà tagħna jaqgħu għal darba, darbtejn.
Għandna ismijiet u kategoriji għalihom: alkoħoliċi, ivvizzjati, persuni li jabbużaw.
Faċli ħafna li tarahom bħala problemi u mhux bħala persuni. Faċli li tinsa kemm
minnhom huma vittmi tas-sistemi edukattivi, ekonomiċi u legali falluti tagħna.
Xi kultant, aħna wkoll inħossuna daqslikieku waqajna wisq. Li ma nistgħux
nerġgħu nqumu. Alla ma jridx ikollu x’jaqsam magħna—kif jista’ jerġa’ jaħfrilna
darb’oħra? Nibqgħu naqgħu jew imwaħħlin f’sitwazzjonijiet li jidhru impossibbli,
imtaqqlin mill-fallimenti personali tagħna, il-piżijiet finanzjarji, l-obbligi tal-
familja, il-ġudizzji u l-aspettattivi tal-oħrajn.
Ġesù jaf dan, imma qatt ma jaqta’ qalbu minna. Ma jgħejja qatt jaħfer, jurina
ħniena! U jekk Ġesù joffrilna t-tieni, it-tielet jew il-mitt ċans, aħna x’ser noffru lill-
proxxmu tagħna?

TALBA: Ġesù, inti ssibni, inkun fejn inkun f’ħajti u tilqagħni b’idejk miftuħa mhux
titfagħli xi ġebla. Imxi miegħi u għinni nagħmel l-istess għal dawk ta’ madwari.
Għallimni xi tfisser li nħobb lill-proxxmu tiegħi bħali nnifsi għal darba darbtejn.

Missierna … Sliema għalik … Glorja lill-Missier …

Qatt taqta’ qalbek min-nies

Is-saba’ stazzjon
Ġesù jaqa’ għat-tieni darba



Dejjem agħżel id-djalogu

It-tmien stazzjon
Ġesù jiltaqa’ ma’ xi nisa li kienu jafuh 

LIJDER: Nadurawk, o Ġesù, u nberkuk. 
KULĦADD: Għax b’salibek u l-mewt tiegħek inti fdejtna. 

MILL-BIBBJA: Ġesù dar lejhom u qalilhom: “Nisa ta’ Ġerusalemm, mhux lili ibku,
iżda ibku lilkom infuskom u lil uliedkom. (Lq 23:28)

RIFLESSJONI:     Fl-Evanġelju, naraw lil Ġesù jinvolvi ruħu fil-problemi ta’ nies
individwali, speċjalment dawk li huma meqjusa bħala “inqas minn” jew mhux
denji.
Aħna wkoll irridu niftakru nġibu ruħna b’dan il-mod. Kemm hu faċli li nassumu li
aħna esperti f’kollox! Naraw it-tbatija fuq l-aħbarijiet u malajr naqbżu għall-
konklużjonijiet tagħna. Ġesù jurina triq differenti—dik tad-djalogu. Ġesù jħeġġiġna
nagħrfu li dawk li jgħixu f’ċirkustanzi diffiċli, oppressi minn sistemi u strutturi tad-
dnub li jżidu l-faqar u t-tbatija, huma fil-fatt, l-iżjed persuni esperti u adattati biex
jaraw is-sistemi mkissrin tagħna b’mod differenti.
Ir-rwol tagħna bħala Nsara huwa li nakkumpanjawhom u li nisimgħu. Aħna qed
nieħdu l-ħin biex nisimgħu l-istejjer tal-vittmi tal-abbuż?  Lil nies li huma bla dar?
Lil familji li qed jitħabtu biex ilaħħqu? Lil ħaddiema li weġġgħu fuq il-post tax-
xogħol tagħhom? 

TALBA: Ġesù, inti dejjem tistieden; int qatt ma timponi. Int dejjem tfittex li
titkellem man-nies; u mhux biss dwarhom. Imxi miegħi u ggwidani fl-isforzi tiegħi.
Biex tassew noħloq okkażjonijiet ta’ laqgħa u djalogu li jaqdu l-bżonnijiet tal-
foqra, iżjed milli l-bżonnijiet tiegħi.

Missierna … Sliema għalik … Glorja lill-Missier …



LIJDER: Nadurawk, o Ġesù, u nberkuk. 
KULĦADD: Għax b’salibek u l-mewt tiegħek inti fdejtna. 

MILL-BIBBJA: Ġesù qallu: “Jekk jien għedt xi ħaġa mhix sewwa, urini fejn; imma
jekk għedt is-sewwa, għaliex terfa’ jdejk fuqi?” (Ġw 18:23)

RIFLESSJONI: “Kemm nixtieq li lkoll nisimgħu l-għajta t’Alla: “Fejn hu ħuk?” (Ġen
4:9). Fejn hu ħuk jew oħtok li huma skjavi? Fejn huma ħutek li qed toqtol kuljum
f’imħażen klandestini, fiċ-ċrieki ta’ prostituzzjoni, fit-tfal użati bħala tallaba, fl-
isfruttament ta’ ħaddiema bla ktieb tax-xogħol? Ejja ma nħarsux in-naħa l-oħra.”
(Papa Franġisku)
Dan il-kliem tal-Papa Franġisku għandu jservi ta’ tbeżbiża. Ġesù esperjenza
f’ġismu stess il-qawwa tal-vjolenza, il-qawwa tal-biża’ u l-ħakma ta’ dawk li
għandhom il-ħsieb li jeqirduh. F’pajjiżna llum, il-ħajja tan-nies tkompli tinqered
bil-vjolenza. Naħsbu, b’mod partikolari, fin-nisa li huma vittmi ta’ abbuż terribbli
minn dawk li suppost iħobbuhom u jieħdu ħsiebhom. Matul l-aħħar għoxrin sena,
huwa stmat li hawn Malta kien hawn aktar minn 36 każ ta’ femmiċidju.

TALBA: Ġesù, int ħassejt id-dlam tal-vjolenza madwarek. Il-folol daru miegħek.
Waqajt għal darb’oħra. Imxi miegħi. Meta nħoss li qed nibża’, agħtini l-kuraġġ.
Agħtini l-kuraġġ nuri leħni biex inbiddel id-dinja tagħna, biex ħutna kollha jkunu
jistgħu jgħixu f’dinja ħielsa mill-vjolenza u l-inġustizzja.

Missierna … Sliema għalik … Glorja lill-Missier …

Warrab kull forma ta’ vjolenza

Id-disa’ stazzjon
Ġesù jaqa’ għat-tielet darba



LIJDER: Nadurawk, o Ġesù, u nberkuk. 
KULĦADD: Għax b’salibek u l-mewt tiegħek inti fdejtna. 

MILL-BIBBJA: “Wara li sallbu lil Ġesù, is-suldati ħadu l-ilbies tiegħu u qassmuh
f’erbgħa, sehem lil kull wieħed minnhom. U ħadu wkoll it-tunika.” (Ġw 19:23)

RIFLESSJONI: Ġesù ma fadallu xejn. Meta jasal fil-post tal-qtil tiegħu, anke
ħwejġu jittiħdulu. Ma jiġġilidx lura. Madwar id-dinja, nies li huma foqra jew
emarġinati jkomplu jiġu mċaħħda minn dak li hu tagħhom u mill-opportunitajiet li
għandhom bżonn biex jimxu ’l quddiem.
Sadanittant, aħna qed inkomplu wkoll inżarmaw id-dar komuni tagħna mir-riżorsi
naturali u s-sbuħija tagħha. Alla sejħilna biex inkunu amministraturi tar-riżorsi li
ngħatajna, biex nibżgħu għal xulxin billi naqsmu u nikkollaboraw. Minflok, naħtfu
u neqirdu. Writna ġnien sabiħ u qed inħallu warajna deżert ta’ mewt, terrapien u
skart.

TALBA: Ġesù, il-ħajja kollha ġejja minnek. Int ħloqt dinja naturali b'riżorsi u
sbuħija tal-għaġeb. Imxi miegħi biex tassew napprezza dak li għamilt, u min-naħa
tiegħi nkun amministratur tajjeb tad-doni tiegħek għall-ġid komuni ta’ kulħadd.

Missierna … Sliema għalik … Glorja lill-Missier …

Ħu ħsieb id-dar komuni tagħna

L-għaxar stazzjon
Ġesù jitneżża’ minn ħwejġu 



LIJDER: Nadurawk, o Ġesù, u nberkuk. 
KULĦADD: Għax b’salibek u l-mewt tiegħek inti fdejtna. 

MILL-BIBBJA: Wara dan, Ġesù, billi issa kien jaf li kollox kien mitmum, biex isseħħ
l-Iskrittura qal: “Għandi l-għatx!” (Jn 19:28)

RIFLESSJONI: : Eżatt qabel imut fuq is-salib Ġesù jgħajjat li għandu l-għatx.
Għadna nistgħu nisimgħuh itenni dan il-kliem, permezz ta’ ħutna li kuljum jissieltu
biex isibu biżżejjed ilma x’jixorbu.
Id-dinja tagħna hija bil-għatx. Hemm biljun ruħ fid-dinja mingħajr aċċess għal ilma
tajjeb għax-xorb. Bħala medja, in-nisa u l-bniet fil-pajjiżi li qed jiżviluppaw jimxu 6
kilometri kuljum u jġorru 20 litru ilma. F'ċerti żoni, hija xi ħaġa komuni li dawn il-
vjaġġi jieħdu aktar minn 15-il siegħa fil-ġimgħa.
Dawn l-aħħar kliem ta’ Ġesù joffrulna sfida. Isejħulna biex naraw wiċċu f’dawk
kollha li għandhom l-għatx għall-ilma imma wkoll f’dawk kollha li għandhom l-
għatx għal dinja aktar ġusta. Jisfidawna biex noqogħdu maġenbhom u ngħollu l-
vuċi tagħna għall-bidla. Jistednuna nagħmlu l-konnessjoni bejn kif ngħixu bħala
individwi u bħala pajjiż u l-kawżi tal-għatx u l-faqar fid-dinja tagħna.

TALBA: Ġesù, ħadd m’għandu qatt imut bil-għatx. Imxi miegħi hekk kif infittex li
nġib ġustizzja lil dawk li huma mgħaffġa taħt it-toqol tal-faqar. Sfidani hekk kif
nagħti sehmi biex nassigura li l-aċċess għall-ilma tajjeb għax-xorb ma jsirx
privileġġ għall-ftit iżda dritt li jitgawda minn kulħadd.

Missierna … Sliema għalik … Glorja lill-Missier …

Għatx għall-ġustizzja

Il-ħdax-il stazzjon
Ġesù jiġi msammar mas-salib



LIJDER: Nadurawk, o Ġesù, u nberkuk. 
KULĦADD: Għax b’salibek u l-mewt tiegħek inti fdejtna. 

MILL-BIBBJA: “Alla tiegħi, Alla tiegħi, għaliex tlaqtni?” (Mt 27:46) 

RIFLESSJONI: Skont l-istandards normali tagħna, it-tislib u l-mewt ta' Ġesù huma
l-falliment aħħari. Dak li suppost kellu jeħles lill-poplu tiegħu nqatel b’mod
orribbli u umiljanti. 
Madankollu, ir-reżistenza Kristjana tagħna kontra kull forma ta’ vjolenza u
inġustizzja għandha l-għeruq tagħha fil-fidi tagħna fil-Mulej li jagħti l-Ħajja.
Mhijiex dipendenti fuq is-suċċess li jidher, l-utilità jew ir-rikonoxximent. Il-
Golgota ma kinitx it-tmiem. U Alla jkun qiegħed jaħdem proprju meta aħna ma
naraw xejn ħlief nuqqas ta’ tama u qerda.
Il-Ġiżwita Greg Boyle li ddedika ħajtu jgħin lill-aktar nies emarġinati f’Los Angeles
biex isibu post fis-soċjetà jfakkarna li “s-suċċess u l-falliment, fl-aħħar mill-aħħar,
ftit għandhom x’jaqsmu ma kif ngħixu l-Vanġelju. Ġesù baqa’ ma’ dawk imwarrbin
sakemm ġew milqugħa jew sakemm ġie msallab – skont x’ġie l-ewwel” (Greg
Boyle).

TALBA: Ġesù, anke quddiem l-iżjed fallimenti koroh, int turina l-importanza li
nkunu fidili. Imxi miegħi, biex ikolli l-kuraġġ naħdem bil-paċenzja u bla heda ma’
min hu fil-bżonn u dejjem inżomm għajnejja fuqek, is-Sid tal-Ħajja.

Missierna … Sliema għalik … Glorja lill-Missier …

Suċċess jew falliment? 

It-tnax-il stazzjon
Ġesù jmut fuq is-salib



LIJDER: Nadurawk, o Ġesù, u nberkuk. 
KULĦADD: Għax b’salibek u l-mewt tiegħek inti fdejtna. 

MILL-BIBBJA: Wara dan, Ġużeppi minn Arimatija, li kien dixxiplu ta’ Ġesù bil-
moħbi għax kien jibża’ mil-Lhud, mar u talab lil Pilatu biex jieħu l-ġisem ta’ Ġesù.
Pilatu ħallieh, u hu ġie u ħa l-ġisem tiegħu. (Ġw 19:38) 

RIFLESSJONI: Ġesù ġie msawwat u mbenġel, iflaġellat u mfellel, sa ftit mumenti
qabel mewtu.
Ejjew nittrattaw lil xulxin bl-imħabba sal-aħħar mument. Aħna kif qed nittrattaw
lil dawk li qed joqorbu lejn il-mewt fis-soċjetà tagħna? F’kultura mmexxija mill-
profitt ekonomiku u l-produttività, dawk li qed jaslu fl-aħħar ta’ ħajjithom ħafna
drabi jitqiesu bħala piż inutli fuq is-soċjetà. Ħafna drabi jiġu traskurati u trattati
ħażin, anke mill-familji tagħhom stess.
Imma persuna umana dejjem hi prezzjuża, anke jekk immarkata biż-żmien u l-
mard. Meta l-ħajja ta’ persuna ssir fraġli ħafna u t-tmiem tal-eżistenza tagħha fuq
din l-art toqrob, għandna r-responsabbiltà li ngħinuha, nappoġġjawha u nieħdu
ħsiebha bl-aħjar mod possibbli.

TALBA: Ġesu’, għamilni strument tal-kura tiegħek. Agħtini għajnejk biex nara
b’mod ċar is-sbuħija u d-dinjità ta’ kull ħajja umana. Imxi miegħi hekk kif
nakkumpanja lil dawk li waslu fit-tmiem tal-eżistenza tagħhom fuq din l-art, biex
ikunu jistgħu jesperjenzaw it-tgħanniqa mimlija wens u mħabba tiegħek.

Missierna … Sliema għalik … Glorja lill-Missier …

Ħobb sal-aħħar nett

It-tlettax-il stazzjon
Ġesù jiġi mniżżel mis-salib



LIJDER: Nadurawk, o Ġesù, u nberkuk. 
KULĦADD: Għax b’salibek u l-mewt tiegħek inti fdejtna. 

MILL-BIBBJA: Ġużeppi xtara liżar tal-għażel, niżżel lil Ġesù mis-salib, keffnu fil-
liżar u qiegħdu f’qabar imħaffer fil-blat; imbagħad gerbeb ġebla fid-daħla tal-
qabar. Marija ta’ Magdala u Marija omm Ġosè qagħdu jaraw fejn tqiegħed. (Mk
15:45-47)

RIFLESSJONI: Il-ġisem ta’ Ġesù hu l-aktar qaddis, u wara mewtu fuq is-salib, il-
fdalijiet tiegħu kien jistħoqqilhom difna kif suppost. Kien att ta’ ħniena għal
Ġużeppi ta’ Arimatea li jitlob il-ġisem ta’ Ġesù, li jniżżlu, jaħslu u jkebbu fl-għażel
nadif u jpoġġih f’qabar.
Fl-2023, kuljum, medja ta’ tmien migranti tilfu ħajjithom jew għebu fil-
Mediterran. Ħafna minnhom qatt mhu se jirċievu difna kif suppost. Il-familji ma
jirċievu l-ebda aħbar tal-persuni nieqsa, ma jkollhom l-ebda idea jekk il-
maħbubin tagħhom humiex mejta jew ħajjin. Il-ħtieġa ewlenija tal-familji hija li
jkunu jafu: iridu jkunu jafu jekk dawk neqsin humiex mejta jew ħajjin. Jekk il-
maħbubin tagħhom ikunu mejta, il-familji dejjem jixtiequ li ġisimhom jiġi ripatrijat
sabiex ikunu jistgħu jiġu midfuna b’dinjità u jieħdu posthom bħala parti mill-
komunità tagħhom.
TALBA: Ġesu’, inti taf kif tħossok meta tkun abbandunat. Imxi miegħi u urini kif
għandi nittratta lill-oħrajn b’dinjità, anke fil-mewt. Għinni nakkumpanja lill-familji
li qed jiffaċċjaw l-inċertezzi ħorox li ma jafux id-destin tal-maħbubin tagħhom.
Urini kif nitlob għall-aħwa li qatt ma ltqajt magħhom, iżda li dejjem huma
maħbuba minnek.

Missierna … Sliema għalik … Glorja lill-Missier …

Idfen il-mejtin

L-erbatax-il stazzjon
Ġesù jiġi midfun



LIJDER: Nadurawk, o Ġesù, u nberkuk. 
KULĦADD: Għax b’salibek u l-mewt tiegħek inti fdejtna. 

MILL-BIBBJA: Kien l-ewwel jum tal-ġimgħa, filgħodu kmieni kif kien għadu d-dlam,
u Marija ta’ Magdala ġiet ħdejn il-qabar u rat il-blata mneħħija mill-qabar. (Ġw
20:1) 

RIFLESSJONI: F’ħafna nies, speċjalment fiż-żgħażagħ, it-tama tidher nieqsa. Aħna
maħkumin minn disprament, biża’ u rabja. Ma’ Ġob, insibu lilna nfusna nistaqsu:
“Fejn hi t-tama tiegħi? Min se jara t-tama tiegħi?” ( Ġob 17:15 ).
Għalina l-Insara, is-Sibt Imqaddes huwa jum tat-tama. Nistgħu nqabbluh ma’ art li
mhi ta’ ħadd, bejn id-disprament tad-dixxipli fil-Ġimgħa l-Kbira u l-ferħ tagħhom
filgħodu nhar il-Għid. Hawnhekk titwieled it-tama. It-tama Nisranija mhix
ottimiżmu faċli li jistqarr li “kollox ikun tajjeb”, filwaqt li jinjora l-forzi tal-ħażen li
jerdgħu l-enerġija mill-ħajja tan-nies. Filwaqt li t-tama Nisranija għandha l-kuraġġ
tiffaċċja r-realtà, hija wkoll ċertezza, msejsa fl-imħabba u l-fidi, li Alla ma
jabbandunana qatt u jibqa’ fidil lejn il-wegħda tiegħu: “Imqar jekk nimxi f’wied
mudlam, ma nibżax mill-ħsara, għax int miegħi. ” (Salm 23:4). “It-tama nisranija
mhix ċaħda ta’ niket u mewt; hija ċ-ċelebrazzjoni tal-imħabba ta’ Kristu Rxoxt, li
dejjem qiegħed maġenbna, anke meta jidher ’il bogħod minna.” (Papa Franġisku).

TALBA: Ġesu’, għinni biex ma nibżax naqsam ma’ ħaddieħor it-tama u l-ferħ tal-
qawmien tiegħek. Imxi miegħi u agħtini l-grazzja li nakkumpanja lil sħabi li,
minħabba nuqqas ta’ tama, forsi jkunu qed jitbissmu minn barra imma jibku
ġewwa.

Missierna … Sliema għalik … Glorja lill-Missier …

Ittama

Il-ħmistax-il stazzjon
Ġesù jqum mill-mewt



Ġesu’, aħna mxejna fit-triq tas-salib miegħek. Rajna n-
niket u t-tbatija tiegħek u esperjenzajna t-tama u l-ferħ
li jista’ jagħti mument wieħed ta’ mħabba. Aħna nafu li

l-familja umana globali tiegħek tħaddan lil kull wieħed u
waħda minna—minn komunitajiet f’partijiet imbiegħda
tad-dinja sal-irħula, l-ibliet u pajjiżna stess. Kullimkien,
fid-dinja tagħna, inti tkun qed taħdem. U ssejħilna biex

aħna naħdmu wkoll, flimkien ma’ dawk li jinsabu
maqbuda f’sistemi ta’ vjolenza, inġustizzja, oppressjoni
u faqar. Hekk kif inkomplu bil-vjaġġi tagħna, nitolbuk li
timxi magħna u tbierek l-isforzi tagħna biex inħobbu u

naqdu lil xulxin.
Ammen.

Talba tal-aħħar


